
ამ გზამკვლევის მიზანია, საქართველოს კანონი „გარემოსდაცვითი 
შეფასების კოდექსი“ თითოეული მოქალაქისთვის მარტივ 
სახელმძღვანელოდ გარდაქმნას. კოდექსი არა მხოლოდ 
ექსპერტებისთვის, არამედ საზოგადოების გასაძლიერებლად 
შექმნილი დემოკრატიული ინსტრუმენტია, რომელიც გიჩვენებთ, 
როგორ გამოიყენოთ თქვენი კანონიერი უფლებები ინფორმაციის 
ხელმისაწვდომობისა და გადაწყვეტილების მიღების პროცესში 
მონაწილეობისთვის.

კოდექსის ერთ-ერთი მთავარი მექანიზმი -  გარემოზე ზემოქმედების 
შეფასება (შემდგომში გზშ)  არ არის უბრალო ბიუროკრატია. ის 
გაძლევთ უფლებას, დაიცვათ თქვენი საცხოვრებელი გარემო, 
ჯანმრთელობა და ქვეყნის ბუნებრივი თუ კულტურული 
მემკვიდრეობა. გზშ არის დაგეგმილი საქმიანობის გარემოზე 
შესაძლო ზემოქმედების სისტემური ანალიზის პროცედურა, 
რომლის მიზანია ამ საქმიანობის გარემოზე უარყოფითი 
ზემოქმედების შემცირება. ეს არის პრევენციული  ინსტრუმენტი,  
რომლის გამოყენების ცოდნა ყველასთვის უსაფრთხო, ჯანსაღი და 
მდგრადი მომავლის უზრუნველყოფის პირველი ნაბიჯია.

წარმოიდგინეთ, რომ თქვენს სამეზობლოში იგეგმება დიდი ქარხნის, 
ავტობანის ან ჰიდროელექტროსადგურის მშენებლობა. ბუნებრივია, 
გაგიჩნდებათ კითხვები: როგორ იმოქმედებს ეს პროექტი ჰაერის 
ხარისხზე, სასმელი წყლის სისუფთავეზე, ხმაურის დონეზე ან 
ადგილობრივ ბუნებაზე? როგორ შეიძლება საქმიანობის მავნე 
ზემოქმედების თავიდან აცილება ან შერბილება?  დაექვემდებარება 
თუ არა კომპენსაციას მიყენებული ზიანი? სწორედ ამ კითხვებზე 
პასუხის გაცემას და შესაძლო რისკების თავიდან აცილებას 
ემსახურება გარემოზე ზემოქმედების შეფასების პროცესი.

რატომ არის გარემოზე ზემოქმედების შეფასების 
პროცესში მონაწილეობა მნიშვნელოვანი? 

გზშ-ის პროცესის მთავარი მიზნები, შემდეგში მდგომარეობს:  

გარემოსა და ჯანმრთელობის დაცვა: გზშ-ის პროცესის 
უპირველესი ამოცანაა, დაიცვას ჰაერი, რომლითაც ვსუნთქავთ, 
წყალი, რომელსაც ვსვამთ, ჩვენი ჯანმრთელობა და კულტურული 
და ისტორიული მემკვიდრეობა სამშენებლო თუ სამრეწველო 
პროექტების უარყოფითი გავლენისგან.

გარემოსა და ჯანმრთელობის დაცვა

ინფორმაციის მიღების უფლებს

ეს პროცესი უზრუნველყოფს თქვენს კონსტიტუციურ უფლებას, 
იცოდეთ, რა ხდება თქვენს გარშემო. ის გარანტიას იძლევა, რომ 
არ დარჩებით ინფორმაციის გარეშე და გექნებათ ხმის ამოღების 
შესაძლებლობა იმ გადაწყვეტილებების მიღებისას, რომლებიც 
პირდაპირ გავლენას ახდენს თქვენს საცხოვრებელ გარემოზე.

ბალანსის დაცვა 

გზშ-ის პროცესი მიზნად ისახავს ჯანსაღი ბალანსის პოვნას. 
ეკონომიკური განვითარება მნიშვნელოვანია, მაგრამ ის არ უნდა 
განხორციელდეს ჩვენი გარემოსა და კეთილდღეობის ხარჯზე. 
ეს პროცესი ქმნის მექანიზმს, რომელიც უზრუნველყოფს, რომ 
გადაწყვეტილების მიღებისას თანაბრად იყოს გათვალისწინებული 
როგორც ეკონომიკური, ისე სოციალური და გარემოსდაცვითი 
ინტერესები.

მართლმსაჯულების ხელმისაწვდომობა 

პროცესი   არ  სრულდება გადაწყვეტილების მიღებით. თუ თვლით, 
რომ კანონი დაირღვა, თქვენი მონაწილეობა ფორმალური იყო 
ან მიღებული გადაწყვეტილება დაუსაბუთებელია, კოდექსი 
გაძლევთ უფლებას, გაასაჩივროთ ის ზემდგომ ორგანოში ან 
სასამართლოში.

საბოლოოდ,  კოდექსი ცვლის ურთიერთობას მოქალაქეებს, 
სახელმწიფოსა და ბიზნესს შორის. ის გადაწყვეტილებების 
დახურულ კარს მიღმა მიღების მოდელიდან გადადის უფრო 
დემოკრატიულ, მონაწილეობით მოდელზე, სადაც საზოგადოების 
აზრი პროცესის სავალდებულო ნაწილია. კანონი ამკვიდრებს 
პრინციპს, რომ ჯანსაღი გარემო საზოგადოებრივი სიკეთეა და მისი 
დაცვა თითოეული ჩვენგანის პასუხისმგებლობა და უფლებაა.

ძირითადი ცნებების განმარტება

გარემოსდაცვითი შეფასების პროცესში ხშირად შეხვდებით 
სპეციფიკურ ტერმინებს. იმისთვის, რომ ამ პროცესში 
სრულყოფილად ჩართვისათვის, მნიშვნელოვანია, გესმოდეთ 
მათი მნიშვნელობა. ქვემოთ მოცემულია ძირითადი ცნებების 
განმარტებები, რომლებიც ეფუძნება კოდექსის მე-3 მუხლს.   

გარემოზე ზემოქმედების შეფასება (გზშ)

გზშ შეგვიძლია წარმოვიდგინოთ, როგორც დეტალური 
„გარემოსდაცვითი შემოწმება“ კონკრეტული მასშტაბური 
პროექტისთვის, როგორიცაა ქიმიური ქარხანა, კაშხალი ან 
საერთაშორისო მაგისტრალი. სანამ მშენებლობა დაიწყება, 
პროექტის განმახორციელებელი ვალდებულია, ჩაატაროს 
საფუძვლიანი კვლევა, რათა წინასწარ განსაზღვროს ყველა 
შესაძლო უარყოფითი გავლენა ბუნებასა და ადამიანის 
ჯანმრთელობაზე და შეიმუშაოს ამ ზიანის თავიდან აცილების ან 
შემცირების გზები. შესაბამისად, ეს არის პროცედურა, რომელიც 
კვლევებზე დაყრდნობით ავლენს და სწავლობს დაგეგმილი 
საქმიანობის შესაძლო ზემოქმედებას გარემოზე. ის მოიცავს 
რამდენიმე ეტაპს: სკოპინგს, გზშ-ის ანგარიშის მომზადებას, 
საზოგადოების მონაწილეობას, კონსულტაციებს და ექსპერტიზას.

სტრატეგიული გარემოსდაცვითი შეფასება (სგშ)

გარემოსდაცვითი  შეფასების კოდექსი არ ეხება მხოლოდ 
ცალკეულ საქმიანობებს ან  პროექტებს. ის ასევე ითვალისწინებს 
უფრო ფართო, სტრატეგიულ დონეზე დაგეგმვის პროცესს, 
რომელსაც სტრატეგიული გარემოსდაცვითი შეფასება (სგშ) 
ეწოდება. თუ გზშ ერთი კონკრეტული პროექტის (მაგალითად, 
ერთი ქარხნის მშენებლობის) შეფასებაა, სგშ არის “ფართო 
სურათის“ გარემოსდაცვითი ანალიზი. ის შეისწავლის, თუ რა 
გავლენას მოახდენს გარემოზე მთლიანი სახელმწიფო გეგმა ან 
პროგრამა, როგორიცაა, მაგალითად, ქვეყნის ენერგეტიკული 
სტრატეგია, ნარჩენების მართვის სტრატეგია ან ქალაქის 
სივრცითი განვითარების გეგმა. მთავარი განსხვავება ისაა, რომ 
სგშ გაცილებით ადრეულ ეტაპზე ტარდება, სანამ კონკრეტული 
პროექტები დაიგეგმება. ეს საშუალებას გვაძლევს, თავიდანვე 
უზრუნველვყოთ, რომ მთლიანი სტრატეგია ეკოლოგიურად 
გამართული და მდგრადია და არ ველოდოთ პრობლემების 
წარმოქმნას ცალკეული პროექტების დონეზე.

სკრინინგი 

სკრინინგს შეგვიძლია ვუწოდოთ პირველადი ფილტრი, 
„პროექტების გაცხრილვა“. საშუალო რისკის პროექტების 
შემთხვევაში, სახელმწიფო სააგენტო აფასებს საწყის განაცხადს 
და სვამს კითხვას: „მოსალოდნელია თუ არა, რომ ამ პროექტმა 
მნიშვნელოვანი ზიანი გამოიწვიოს?“ თუ პასუხი დადებითია, მაშინ 
პროექტს სრული გზშ (დეტალური შემოწმება) მოეთხოვება. თუ 
უარყოფითი, პროექტი სტანდარტული გარემოსდაცვითი ზომების 
დაცვით გაგრძელდება. მაშასადამე, სკინრინგი განსაზღვრავს, 
საჭიროებს თუ არა კონკრეტული საქმიანობა (II დანართის 
მიხედვით) გზშ-ის ჩატარებას, ან სგშ-ის ჩატარებას.

სკოპინგი

სკოპინგი არის გზშ-ის ანგარიშისთვის დეტალური „კვლევის 
გეგმის“ შედგენა. ამ ეტაპზე პროექტის განმახორციელებელი, 
სახელმწიფო სააგენტო და საზოგადოება თანხმდებიან, თუ 
კონკრეტულად რომელი  საკითხები და რა დონეზე უნდა იქნეს 
შესწავლილი გზშ ეტაპზე. მაგალითად, კვლევა ფოკუსირდება 
წყლის ხარისხზე, ჰაერის დაბინძურებაზე, ხმაურის დონეზე თუ 
ადგილობრივ ფაუნაზე? სკოპინგი უზრუნველყოფს, რომ საბოლოო 
ანგარიში იყოს მიზნობრივი და ამომწურავი. ეს არის პროცედურა, 
რომელიც განსაზღვრავს გზშ-ის ან სგშ-ისთვის მოსაპოვებელი 
და შესასწავლი ინფორმაციის ჩამონათვალს და ამ ინფორმაციის 
ანგარიშში ასახვის საშუალებებს.

დაინტერესებული საზოგადოება 

არის ყველა ის ადამიანი, რომელსაც აინტერესებს პროექტი. 
მაგალითად, თუ პროექტი თქვენს ქალაქში ან სოფელში იგეგმება, 
ან თუ თქვენ გარემოსდაცვითი ორგანიზაციის წევრი ხართ, 
ან თუ ბიზნესსაქმიანობას ეწევით და დაგეგმილმა პროექტმა, 
შეიძლება თქვენს თქვენ ობიექტზე გავლენა მოახდინოს 
„დაინტერესებულ საზოგადოებას“ მიეკუთვნებით. უფრო მეტიც, 
კანონი საშუალებას გაძლევთ მიიღოთ გადაწყვეტილების მიღების 
პროცესში მონაწილობა ისეთ პროექტებთან მიმართებაშიც კი, 
რომლებიც არანაირ უშუალო ზეგავლენას არ ახდენენ თქვენზე 
და თქვენს ეკონომიკურ ინტერესებზე. დაინტერესებულ 
საზოგადოებას უფლება აქვს სასამართოშიც კი გაასაჩივროს 
სამთავრობო უწყების გადაწყვეტილება, რომელიც მისი აზრით 
არღვევს გარემოსდაცვით კანონმდებლობას, მიუხედავად იმისა, 
ამ გადაწყვეტილების შედეგად ადგება თუ არა უშუალო ზიანი. ეს 
კანონი გაძლევთ კონკრეტულ უფლებებს, იყოთ ინფორმირებული 
და თქვენი აზრი გათვალისწინებული იყოს. კოდექსის თანახმად 
ეს არის საზოგადოება, რომელსაც შესაძლოა აინტერესებდეს ან 
რომელზეც შესაძლოა ზემოქმედება მოახდინოს კონკრეტულმა 
გადაწყვეტილებამ. ამ კატეგორიას მიეკუთვნება ასევე 
გარემოს დაცვის მიზნებით რეგისტრირებული არასამთავრობო 
ორგანიზაციები.

რომელი საქმიანობა საჭიროებს შეფასებას?

კოდექსი მკაფიოდ განსაზღვრავს, თუ რა ტიპის საქმიანობები 
ექვემდებარება გარემოსდაცვით შეფასებას. ეს საქმიანობები 
დაყოფილია ორ ძირითად კატეგორიად და მოცემულია კოდექსის 
I და II დანართებში. ქვემოთ მოცემულია ამ კატეგორიების ზოგადი 
მიმოხილვა და მაგალითები.

კატეგორია 1: საქმიანობები, რომლებიც ავტომატურად 
საჭიროებს სრულ გზშ-ს (დანართი I)

ეს არის მასშტაბური, მაღალი რისკის მქონე პროექტები, 
რომლებისთვისაც სრული და დეტალური გარემოზე ზემოქმედების 
შეფასება (გზშ) ყოველთვის სავალდებულოა. ასეთი პროექტების 
განხორციელება გზშ-ის პროცედურის გავლის გარეშე დაუშვებელია.

რამდენიმე მაგალითი I დანართიდან 

ენერგეტიკა

10 მეგავატზე მეტი სიმძლავრის თბოელექტროსადგურები; 
ატომური ელექტროსადგურები; 5 მეგავატზე მეტი სიმძლავრის 
ჰიდროელექტროსადგურები და დიდი კაშხლები.

მრეწველობა

ნავთობგადამამუშავებელი ქარხნები; თუჯისა და ფოლადის 
წარმოება; აზბესტისა და ქიმიური ნივთიერებების (მაგალითად, 
სასუქების, ფარმაცევტული საშუალებების) მწარმოებელი დიდი 
საწარმოები.

ინფრასტრუქტურა 

მაგისტრალური სარკინიგზო ხაზების მშენებლობა; საერთაშორისო 
და შიდასახელმწიფოებრივი მნიშვნელობის საავტომობილო გზების 
მშენებლობა; აეროპორტები 1600 მეტრზე გრძელი ასაფრენ-
დასაფრენი ბილიკით; საზღვაო პორტები.

ნარჩენების მართვა

სახიფათო ნარჩენების განთავსების, დაწვის ან ქიმიური დამუშავების 
ობიექტები; დიდი მოცულობის (დღეში 100 ტონაზე მეტი) 
არასახიფათო ნარჩენების ნაგავსაყრელები.

მოპოვებითი მრეწველობა 

წიაღისეულის ღია კარიერული წესით მოპოვება, თუ მოპოვების 
ფართობი 10 ჰექტარს აღემატება.

კატეგორია 2: საქმიანობები, რომლებიც საჭიროებს 
სკრინინგს (დანართი II)

ამ კატეგორიაში შედის პროექტები, რომლებმაც შესაძლოა 
მნიშვნელოვანი ზემოქმედება მოახდინონ გარემოზე. ამიტომ, 
მათთვის პირველ რიგში ტარდება სკრინინგის პროცედურა, რათა 
დადგინდეს, არის თუ არა საჭირო სრული გზშ-ის ჩატარება. თუ 
სკრინინგის შედეგად დადგინდება, რომ პროექტი მნიშვნელოვან 
რისკებს შეიცავს, მაშინ ის სრული გზშ-ის პროცედურას გაივლის.

რამდენიმე მაგალითი II დანართიდან 

5 ჰექტარზე მეტი ფართობის ტყის გაჩეხვა სხვა მიზნით 
გამოყენებისთვის; 500-ზე მეტი მსხვილფეხა პირუტყვის ფერმის 
მშენებლობა.

სოფლის მეურნეობა და სატყეო მეურნეობა 

მყარი წიაღისეულის მოპოვება, თუ ფართობი 5 ჰექტარზე მეტია; 
მიწისქვეშა წყლის სამეწარმეო მიზნით მოპოვება (წელიწადში 
100,000 m3-ზე მეტი).

მოპოვებითი მრეწველობა

სურსათის მრეწველობა 

დიდი წარმადობის ლუდსახარშები, რძის პროდუქტების, 
საკონდიტრო ნაწარმის ან ხორცპროდუქტების მწარმოებელი 
საწარმოები.

ინფრასტრუქტურა

ურბანული განვითარების პროექტები 10 ჰექტარზე მეტ ფართობზე 
(მათ შორის, სავაჭრო ცენტრები და 1000-ზე მეტი მანქანის ტევადობის 
ავტოსადგომები); 35 კილოვოლტზე მეტი ძაბვის ელექტროგადამცემი 
ხაზები.

ტურიზმი და დასვენება 

სამთო-სათხილამურო  ტრასების მოწყობა 5 ჰექტარზე მეტ 
ფართობზე; ქალაქგარეთ  დასასვენებელი კომპლექსების (მაგალითად, 
სასტუმროების) მშენებლობა 10 ჰექტარზე მეტ ფართობზე.

!დანართებით სწრაფად ამოიცნოთ, თუ რა ტიპის პროექტი საჭიროებს 
სახელმწიფოს მხრიდან მკაცრ გარემოსდაცვით კონტროლს 
და, შესაბამისად, სად არის თქვენი, როგორც დაინტერესებული 
საზოგადოების, მონაწილეობა ყველაზე მნიშვნელოვანი.

გზშ პროცესი რამდენიმე მკაფიოდ განსაზღვრული ეტაპისგან 
შედგება. თითოეულ ეტაპზე კანონი ითვალისწინებს 
საზოგადოების ჩართულობის კონკრეტულ მექანიზმებს. ეს 
თავი დაგეხმარებათ, გაერკვეთ ამ პროცესში და გაიგოთ, 
როდის და როგორ შეგიძლიათ თქვენი პოზიციის დაფიქსირება. 
პროცესი რეგულირდება კოდექსის II თავით (მუხლები 5-17).

ქვემოთ მოცემული ცხრილი მოკლედ ასახავს გზშ-ის ძირითად 
ეტაპებს და მონაწილეობის შესაძლებლობებს:

ეტაპი ეტაპის მიზანი თქვენი ჩართულობის 
შესაძლებლობა

შესაბამისი 
მუხლი 

სკრინინგი

იმის დადგენა, 
საჭიროებს თუ 
არა საშუალო 

რისკის პროექტი 
სრულყოფილ 

გზშ-ს.

წერილობითი მოსაზრებებისა 
და შენიშვნების წარდგენა 7 

დღის ვადაში 
მუხლი 7 

სკოპინგი

იმსაკითხების 
განსაზღრვა 

რომელიც 
დეტალურად უნდა 
შეფასდეს გზშ-ის 

ანგარიშში.

წერილობითი მოსაზრებების 
წარდგენა 15 დღის ვადაში 

და საჯარო განხილვაში 
მონაწილეობა. 

მუხლები 8, 9

გზშ ანგარიშის 
საჯარო განხილვა 

პროექტის 
დეტალური 
შედეგების 

წარდგენა და 
საჯარო განხილვა. 

წერილობითი მოსაზრებების 
წარდგენა 40 დღის ვადაში 

და საჯარო განხილვაში 
მონაწილეობა. 

მუხლები 10, 11, 12 

გადაწყვეტილების 
მიღება  

გარემოსდაცვიტი 
გადაწყვეტილების 

გაცემა ან 
პროექტზე უარის 

თქმა. 

თქვენი აზრი 
გათვალიწინებულია 

საბოლოო გადაწყვეტილებაში. 

გადაწყვეტილების 
გასაჩივრების უფლება. 

მუხლები 12, 13, 
14, 36 

გარემოზე ზემოქმედების შეფასება ნაბიჯ-ნაბიჯ

!გთხოვთ, გაითვალისწინოთ რომ თითოეული ეტაპისთვის 
დადგენილი ვადების დაცვა მნიშვნელოვანია. კანონის 
მოთხოვნების შესაბამისად, ვადის ამოწურვის შემდეგ 
წარმოდგენილი მოსაზრებები და შენიშვნები განხილვას 
აღარ დაექვემდებარება1.

ეს არის პირველი ეტაპი იმ საქმიანობებისთვის, რომლებიც 
კოდექსის II დანართშია მოცემული (საშუალო რისკის პროექტები). 
მისი მიზანია დადგინდეს, აქვს თუ არა დაგეგმილ პროექტს 
პოტენციალი, რომ მნიშვნელოვანი ზიანი მიაყენოს გარემოს და, 
შესაბამისად, სჭირდება თუ არა მას სრული გზშ.

პროექტის განმახორციელებელი გარემოს ეროვნულ სააგენტოს 
(შემდგომში - სააგენტო)წარუდგენს „სკრინინგის განცხადებას“, 
რომელიც შეიცავს მოკლე ინფორმაციას პროექტის, მისი 
ადგილმდებარეობისა და შესაძლო ზემოქმედების შესახებ. 
სააგენტო აფასებს განცხადებას ისეთი კრიტერიუმებით, 
როგორიცაა პროექტის მასშტაბი, ბუნებრივი რესურსების 
გამოყენება, ადგილმდებარეობა (მაგალითად, დასახლებულ 
პუნქტთან ან დაცულ ტერიტორიასთან სიახლოვე) და დაბინძურების 
პოტენციალი.

სააგენტო ვალდებულია, სკრინინგის განცხადების მიღებიდან 3 
დღის ვადაში გამოაქვეყნოს ის გარემოსდაცვით საინფორმაციო 
პორტალზე და შესაბამისი მუნიციპალიტეტის საინფორმაციო 
დაფაზე. გამოქვეყნებიდან 7 დღის განმავლობაში საზოგადოებას 
აქვს უფლება, სააგენტოს წერილობით წარუდგინოს თავისი 
მოსაზრებები და შენიშვნები. სააგენტო ვალდებულია, 
გადაწყვეტილების მიღებისას გაითვალისწინოს ეს მოსაზრებები.

ნაბიჯი 1 - სკრინინგი - საჭიროა თუ არა სრული შეფასება?

1 გზამკვლევში მითითებული ვადები შეესაბამება 2025 წლის სექტემბრისთვის მოქმედ კანონმდებლობას. გთხოვთ, გაითვალისწინოთ, რომ 
საკანონმდებლო ცვლილებების შემთხვევაში, ეს ვადები შეიძლება შეიცვალოს. ამიტომ, ყოველი კონკრეტული პროექტის შემთხვევაში, 
გადაწყვეტილების მიღების პროცესში მონაწილეობის ზუსტი თარიღების დასადგენად, აუცილებლად გაეცანით გარემოსდაცვით საინფორმაციო 
პორტალზე (ei.gov.ge) და მუნიციპალიტეტში გამოქვეყნებულ ოფიციალურ განცხადებას.

ვინ არის პასუხისმგებელი 
გზშ-ის დოკუმენტების 
მომზადებაზე?

ხშირად დასმული კითხვები:

გზშ-ის ანგარიშის მომზადება 
და მასთან დაკავშირებული 
ყველა კვლევის 
ჩატარება არის პროექტის 
განმახორციელებლის 
(კომპანიის) 
პასუხისმგებლობა. კომპანიამ 
ამ მიზნით შეიძლება 
დაიქირაოს დამოუკიდებელი 
საკონსულტაციო კომპანია ან 
ექსპერტები.

ვის ეკისრება მტკიცების 
ტვირთი, რომ პროექტი 
გარემოსთვის 
უსაფრთხოა?

მტკიცების ტვირთი სრულად 
ეკისრება პროექტის 
განმახორციელებელს. 
სწორედ მან უნდა 
დაასაბუთოს კვლევებითა 
და მონაცემებით, რომ 
დაგეგმილი საქმიანობა 
არ გამოიწვევს 
მნიშვნელოვან ზიანს და 
რომ შემოთავაზებული 
ზომები საკმარისია რისკების 
თავიდან ასაცილებლად 
ან შესამცირებლად. 
საზოგადოება არ არის 
ვალდებული, თავად 
დაამტკიცოს მოსალოდნელი 
ზიანი; მისი ამოცანაა, დასვას 
კითხვები და მოითხოვოს 
ამომწურავი პასუხები.

ნაბიჯი 2 - სკოპინგი - რას შევისწავლით?

თუ პროექტი კოდექსის I დანართს განეკუთვნება (მაღალი რისკის 
პროექტები) ან სკრინინგის შედეგად დადგინდა, რომ მას სრული 
გზშ სჭირდება, იწყება სკოპინგის ეტაპი. ამ ეტაპის მიზანია, 
ზუსტად განისაზღვროს, თუ რა საკითხები უნდა იქნეს შესწავლილი 
და გაანალიზებული გზშ-ის ანგარიშში.

პროექტის განმახორციელებელი ამზადებს და სააგენტოს 
წარუდგენს „სკოპინგის ანგარიშს“. ეს დოკუმენტი აღწერს დაგეგმილ 
საქმიანობას, მის ალტერნატივებს და იმ შესაძლო ზემოქმედებებს, 
რომელთა კვლევაც იგეგმება.

ეს ეტაპი საზოგადოების აქტიური ჩართულობისთვის ერთ-
ერთი ყველაზე მნიშვნელოვანია. სააგენტო 5 დღის ვადაში 
აქვეყნებს სკოპინგის ანგარიშს. საზოგადოებას აქვს 15 დღე, 
რათა წერილობით წარადგინოს თავისი მოსაზრებები. ამასთანავე, 
სააგენტო ვალდებულია, დოკუმენტაციის გამოქვეყნებიდან მე-
10 და მე-15 დღეს შორის პერიოდში ჩაატაროს საჯარო განხილვა, 
სადაც მოქალაქეებს შეუძლიათ, პირადად დააფიქსირონ თავიანთი 
პოზიცია. სააგენტომ უნდა გაითვალისწინოს ყველა მიღებული 
მოსაზრება, სანამ გამოსცემს „სკოპინგის დასკვნას“, რომელიც 
სავალდებულოა პროექტის განმახორციელებლისთვის.

ნაბიჯი 3 - გზშ-ის ანგარიში და საჯარო განხილვა -  კვლევის 
შედეგები

სკოპინგის დასკვნის საფუძველზე,პროექტის განმახორციელებელი 
ამზადებს დეტალურგზშ-ის ანგარიშს. ეს არის ძირითადი კვლევითი 
დოკუმენტი, რომელიც აანალიზებს ყველა შესაძლო ზემოქმედებას 
და გვთავაზობს ზიანის შემარბილებელ კონკრეტულ ღონისძიებებს. 
ამასთანავე მნიშვნელოვანია, რომ კანონის მოთხოვნით, თუ პროექტი 
შეუქცევად ზიანს აყენებს გარემოს, ანგარიშმა უნდა დაასაბუთოს ამ 
ზიანის აუცილებლობა, რაც გულისხმობს გარემოსთვის მიყენებული 
დანაკარგისა და პროექტით მიღებული სოციალურ-ეკონომიკური 
სარგებლის ერთმანეთთან შეწონას.

დასრულებული გზშ-ის ანგარიში წარედგინება სააგენტოს, რის 
შემდეგაც იწყება მისი განხილვის ორი პარალელური და თანაბრად 
მნიშვნელოვანი პროცესი. ერთი მხრივ, ანგარიშის რეგისტრაციიდან 
5 დღის ვადაში სააგენტო ქმნის დამოუკიდებელ ექსპერტთა 
კომისიას, რომელიც დეტალურად სწავლობს მის სამეცნიერო-
ტექნიკურ მხარეს. მეორე მხრივ, და ამავე დროს, სააგენტო 
აქვეყნებს სრულ ანგარიშს და იწყება საზოგადოების მონაწილეობის 
ეტაპი: საზოგადოებას აქვს 40 დღე წერილობითი შენიშვნების 
წარსადგენად , ხოლო დოკუმენტის გამოქვეყნებიდან 25-ე და 
30-ე დღეს შორის პერიოდში იმართება სავალდებულო საჯარო 
განხილვა, რაც მოქალაქეებს აძლევს კიდევ ერთ შესაძლებლობას, 
ღიად გამოხატონ თავიანთი აზრი.

ნაბიჯი 4 - გადაწყვეტილების მიღება - პროექტის ბედი

ყველა წინა ეტაპის დასრულების შემდეგ სააგენტო იღებს საბოლოო 
გადაწყვეტილებას - გასცეს „გარემოსდაცვითი გადაწყვეტილება“, 
რომელიც პროექტის განხორციელების უფლებას იძლევა 
(ხშირად კონკრეტული პირობებით), ან უარი თქვას პროექტის 
განხორციელებაზე.

სააგენტო ვალდებულია, გადაწყვეტილების მიღებისას განიხილოს 
გზშ-ის ანგარიში, ექსპერტთა კომისიის დასკვნა და, რაც 
მთავარია, საზოგადოების მიერ წარდგენილი ყველა მოსაზრება 
და საჯარო განხილვების შედეგები. საბოლოო გადაწყვეტილება, 
მისი დასაბუთება და ინფორმაცია იმის შესახებ, თუ როგორ 
იქნა გათვალისწინებული საზოგადოების აზრი, 5 დღის ვადაში 
ქვეყნდება.

მიუხედავად იმისა, რომ ამ ეტაპზე პირდაპირი მონაწილეობა 
სრულდება, საზოგადოების გავლენა საბოლოო გადაწყვეტილებაში 
უნდა აისახოს. თუ მოქალაქეები თვლიან, რომ პროცესი 
დარღვევებით წარიმართა ან მათი უფლებები შეილახა, მათ აქვთ 
უფლება, გაასაჩივრონ ეს გადაწყვეტილება.

გზშ-ის პროცესი შექმნილია ისე, რომ საზოგადოების ჩართულობა 
არ იყოს ფორმალური. კანონი მოითხოვს, რომ პროცესი 
ერთი ეტაპიდან მეორეზე ვერ გადავა, თუ შესაბამისი საჯარო 
კონსულტაცია არ დასრულებულა. ეს არის დამცავი მექანიზმი, 
რომელიც უზრუნველყოფს, რომ პროექტი ვერ დაჩქარდება 
საზოგადოების აზრის იგნორირების ხარჯზე. თქვენი მონაწილეობა 
არა მხოლოდ რეკომენდაცია, არამედ კანონით დადგენილი 
პროცედურის განუყოფელი ნაწილია.

თქვენი უფლებები - როგორ მივიღოთ 
მონაწილეობა?

გარემოსდაცვითი შეფასების კოდექსი გაძლევთ კონკრეტულ 
უფლებებს, რათა აქტიურად ჩაერთოთ თქვენი საცხოვრებელი 
გარემოს მომავლის გადაწყვეტაში. ეს თავი, რომელიც 
ეფუძნება კოდექსის IV თავს (მუხლები 30-36), წარმოადგენს 
პრაქტიკულ სახელმძღვანელოს, თუ როგორ გამოიყენოთ ეს 
უფლებები.

კოდექსი ცალსახად ამბობს, რომ საზოგადოებას აქვს უფლება, 
მონაწილეობა მიიღოს გარემოსდაცვითი გადაწყვეტილებების 
მიღების პროცესში.  ეს არის თქვენი კანონიერი უფლება. 
სააგენტო და სხვა პასუხისმგებელი უწყებები ვალდებულნი 
არიან, უზრუნველყონ თქვენი მონაწილეობა პროცესის 
მაქსიმალურად ადრეულ ეტაპზე, როდესაც თქვენს აზრს ჯერ 
კიდევ შეუძლია რეალური გავლენის მოხდენა.

როგორ მივიღოთ ინფორმაცია? 

ეფექტიანი მონაწილეობისთვის პირველი ნაბიჯი ინფორმაციის 
მიღებაა. სააგენტო ვალდებულია, ხელმისაწვდომი გახადოს 
ყველა მნიშვნელოვანი დოკუმენტი. ინფორმაციის ძირითადი 
წყაროებია:

გარემოსდაცვითი საინფორმაციო პორტალი 

ეს არის მთავარი ონლაინ პლატფორმა, სადაც ყველა 
განცხადება, ანგარიში და გადაწყვეტილება ქვეყნდება.

პორტალის ვებსაიტის მისამართია -  www.ei.gov.ge

შესაბამისი მუნიციპალიტეტის საინფორმაციო დაფა

ინფორმაცია ასევე ფიზიკურად უნდა განთავსდეს 
ადგილობრივი მუნიციპალიტეტის შენობაში.

ადგილობრივი მედია და საზოგადოებრივი 
თავშეყრის ადგილები

!თქვენ გაქვთ უფლება, მოითხოვოთ ნებისმიერი დოკუმენტის 
(მაგალითად, გზშ-ის ანგარიშის) ნაბეჭდი ვერსია.

17

ინფორმაცია საჯარო განხილვების შესახებ უნდა 
გავრცელდეს ადგილობრივ გაზეთებში (ასეთის არსებობის 
შემთხვევაში) და ხალხმრავალ ადგილებში.



როგორ წარვადგინოთ მოსაზრებები? 

კოდექსი ითვალისწინებს მოსაზრებებისა და შენიშვნების წარდგენის 
სამ ძირითად გზას:

წერილობითი

ზეპირად საჯარო განხილვისას

ელექტრონულად

შეგიძლიათ, თქვენი მოსაზრებები წერილობითი ფორმით 
წარუდგინოთ სააგენტოს დადგენილ ვადებში.

საჯარო განხილვა გაძლევთ საშუალებას, პირადად 
დააფიქსიროთ თქვენი პოზიცია და დაუსვათ კითხვები პროექტის 
განმახორციელებელს.

შეგიძლიათ, თქვენი მოსაზრებები გაგზავნოთ ელექტრონული 
ფოსტით ან სხვა ელექტრონული საშუალებით, რომელიც თქვენი 
ვინაობის დადგენის საშუალებას იძლევა.

როგორ მოვამზადოთ დასაბუთებული და ეფექტიანი 
შენიშვნები?

იმისთვის, რომ თქვენს აზრს მეტი წონა ჰქონდეს, მნიშვნელოვანია, 
ის იყოს დასაბუთებული. უბრალოდ იმის თქმა, რომ „პროექტს 
არ ვეთანხმები“, საკმარისი არ არის. თქვენი არგუმენტების 
გასამყარებლად, გაითვალისწინეთ შემდეგი რჩევები:

შეამოწმეთ შესაბამისობა კანონმდებლობასთან

თქვენს შენიშვნებში შეგიძლიათ მიუთითოთ, თუ დაგეგმილი 
პროექტი ეწინააღმდეგება არა მხოლოდ გარემოსდაცვითი 
შეფასების კოდექსს, არამედ საქართველოს სხვა კანონებსაც 
(მაგალითად, „წყლის რესურსების მართვის შესახებ“, „კულტურული 
მემკვიდრეობის შესახებ“ და ა.შ.). სააგენტოსთვის პროექტზე უარის 
თქმის ერთ-ერთი პირდაპირი საფუძველია, თუ ის კანონმდებლობას 
არ შეესაბამება

დაეყრდენით ოფიციალურ დოკუმენტებს

ყურადღებით გაეცანით პროექტის დოკუმენტაციას (სკოპინგის 
ანგარიშს, გზშ-ის ანგარიშს). თქვენი შენიშვნები ბევრად 
უფრო დამაჯერებელი იქნება, თუ მიუთითებთ ანგარიშში 
არსებულ კონკრეტულ ხარვეზებზე, არასაკმარის კვლევებზე ან 
ურთიერთგამომრიცხავ მონაცემებზე. მაგალითად, შეგიძლიათ 
აღნიშნოთ, რომ გზშ-ის ანგარიში სრულად არ პასუხობს სკოპინგის 
დასკვნით განსაზღვრულ კვლევის საკითხებს, რისი ვალდებულებაც 
პროექტის განმახორციელებელს აქვს.

იყავით კონკრეტული

ზოგადი ფრაზების ნაცვლად, ფოკუსირდით კონკრეტულ ფაქტებსა 
და შესაძლო შედეგებზე. მაგალითად, იმის ნაცვლად, რომ დაწეროთ 
„პროექტი ბუნებას გაანადგურებს“, დაწერეთ: „გზშ-ის ანგარიშში 
შეფასებული არ არის ზემოქმედება X მდინარის ჭალაში არსებულ 
ფრინველთა საბინადროზე, რომელიც პროექტის განხორციელების 
არეალში ექცევა“.

!მნიშვნელოვანია იცოდეთ: პროექტის ზეგავლენის არეალი, როგორც 
წესი, ბევრად უფრო ფართოა, ვიდრე უშუალოდ სამშენებლო 
ტერიტორია. კანონმდებლობა მოითხოვს ყველა პირდაპირი თუ 
არაპირდაპირი ზემოქმედების შეფასებას, მაგალითად, ჰაერის ან 
წყლის დაბინძურებით გამოწვეული გავლენა, რომელიც შესაძლოა 
პროექტის ფიზიკური საზღვრებიდან შორს გავრცელდეს. ამიტომ, 
თქვენი შენიშვნები შეიძლება ეხებოდეს ისეთ ტერიტორიებსაც, 
რომლებიც უშუალოდ სამშენებლო ტერიტორიას არ ემთხვევა.

19



რა ხდება საჯარო განხილვაზე?

საჯარო განხილვა ღიაა და მასში მონაწილეობა ნებისმიერ 
მსურველს შეუძლია. მისი მიზანია პროექტის განმახორციელებელს, 
სააგენტოსა და საზოგადოებას შორის პირდაპირი დიალოგის 
წარმართვა. განხილვის ჩატარების შესახებ ინფორმაცია (დრო, 
ადგილი და ფორმატი) წინასწარ უნდა გამოქვეყნდეს. განხილვის 
დროს წარმოთქმული ყველა მოსაზრება და კითხვა აისახება ოქმში, 
რომელიც შემდგომში გადაწყვეტილების მიღების პროცესში 
გამოიყენება. საჯარო განხილვის შემდეგ, თქვენ გაქვთ უფლება, 
გამოითხოვოთ მისი ოქმი და შეამოწმოთ, რამდენად ზუსტად და 
სრულად დაფიქსირდა თქვენი მოსაზრებები. ამასთანავე, საჯარო 
განხილვისას შეგიძლიათ დააყენოთ საკითხი და მოითხოვოთ, 
რომ საექსპერტო კომისიამ ან/და სააგენტოს წარმომადგენლებმა 
თქვენთან ერთად დაათვალიერონ პროექტის განხორციელების 
ტერიტორია, რათა ადგილზე გაეცნონ არსებულ ვითარებას.

!ყურადღება: ხშირია შემთხვევები, როდესაც საჯარო 
განხილვის დროს სამშენებლო სამუშაოები უკვე დაწყებულია ან 
ინფრასტრუქტურა ნაწილობრივ აშენებულია. ეს არის კოდექსის 
პირდაპირი დარღვევა, რადგან ნებისმიერი საქმიანობა მხოლოდ 
გარემოსდაცვითი გადაწყვეტილების მიღების შემდეგ შეიძლება 
დაიწყოს. თუ ასეთ ფაქტს შეესწრებით, დაუყოვნებლივ უნდა 
აცნობოთ გარემოსდაცვითი ზედამხედველობის დეპარტამენტს 
ცხელ ხაზზე — 153 (2025 წლის სექტემბრის მდგომარეობით).

მოითხოვეთ ალტერნატივების განხილვა

კანონი მოითხოვს, რომ გზშ-ის ანგარიშში განხილული იყოს 
პროექტის გონივრული ალტერნატივები, მათ შორის, „ნულოვანი 
ალტერნატივა“ (ანუ რა მოხდება, თუ პროექტი არ განხორციელდება). 
თუ თვლით, რომ წარმოდგენილი ალტერნატივები არასაკმარისია 
ან არსებობს უკეთესი ვარიანტი, რომელიც ნაკლებ ზიანს მიაყენებს 
გარემოს, შეგიძლიათ თქვენს შენიშვნებში ამის შესახებ მიუთითოთ.

დასაბუთებული გადაწყვეტილების მიღების უფლება 

სააგენტო ვალდებულია, არა მხოლოდ მოისმინოს, არამედ 
განიხილოს საზოგადოების მიერ წარდგენილი ყველა მოსაზრება. 
საბოლოო გადაწყვეტილების დასაბუთებაში ნათლად უნდა იყოს 
ასახული, თუ როგორ იქნა გათვალისწინებული საზოგადოების 
მონაწილეობის შედეგები. თუ თქვენი მოსაზრება არ 
გაითვალისწინეს, დასაბუთებაში ამის მიზეზი უნდა იყოს ახსნილი.

გადაწყვეტილების გასაჩივრების უფლება 

ეს თქვენი ერთ-ერთი ყველაზე მნიშვნელოვანი უფლებაა. თუ 
თვლით, რომ ადმინისტრაციულმა ორგანომ დაარღვია კანონი, 
არ უზრუნველყო თქვენი მონაწილეობის უფლება ან მიიღო 
დაუსაბუთებელი გადაწყვეტილება, თქვენ გაქვთ უფლება, 
გაასაჩივროთ ეს გადაწყვეტილება ზემდგომ ადმინისტრაციულ 
ორგანოში ან სასამართლოში.

რა შემთხვევაში აამბობს სააგენტო უარს პროექტზე?

კოდექსი მკაფიოდ განსაზღვრავს იმ კონკრეტულ საფუძვლებს, 
როდესაც სააგენტო ვალდებულია, უარი თქვას გარემოსდაცვითი 
გადაწყვეტილების გაცემაზე და, შესაბამისად, შეაჩეროს პროექტი. 
ეს შემთხვევებია:

როდესაც დაგეგმილი საქმიანობის განხორციელება არღვევს 
საქართველოს კანონმდებლობით დადგენილ მოთხოვნებს ან 
სასამართლოს კანონიერ ძალაში შესულ გადაწყვეტილებას.

როდესაც თავად პროექტის კვლევები (გზშ-ის ანგარიში, 
ექსპერტიზის დასკვნა) ადგენს, რომ: გარემოზე ზემოქმედების 
ხასიათი და მასშტაბი მიუღებელია; შეუძლებელია გარემოზე 
ზემოქმედების რისკის თავიდან აცილება; შეუძლებელია 
ზიანის შემარბილებელი ეფექტიანი ღონისძიებების 
განხორციელება.

საერთაშორისო კონტექსტი: ორჰუსის კონვენცია 

მნიშვნელოვანია იცოდეთ, რომ ეს უფლებები მხოლოდ 
საქართველოს კანონმდებლობით არ არის გარანტირებული. 
ისინი შეესაბამება საერთაშორისო პრაქტიკას, კერძოდ, გაეროს 
ორჰუსის კონვენციას1 , რომლის წევრიც საქართველოა. ეს 
კონვენცია ეფუძნება სამ ძირითად პრინციპს (სამ „სვეტს“):

ინფორმაციის ხელმისაწვდომობა: 
მოქალაქეებს აქვთ გარემოსდაცვით ინფორმაციაზე 
წვდომის უფლება.

საზოგადოების მონაწილეობა გადაწყვეტილების მიღებაში: 
მოქალაქეებს აქვთ უფლება, მონაწილეობა მიიღონ 
გარემოსთან დაკავშირებული გადაწყვეტილებების მიღების 
პროცესში.

მართლმსაჯულების ხელმისაწვდომობა: 
მოქალაქეებს აქვთ უფლება, გაასაჩივრონ გარემოსდაცვითი 
გადაწყვეტილებები.

ეს პრინციპები კიდევ ერთხელ ადასტურებს, რომ თქვენი ჩართულობა 
გარემოს დაცვაში დემოკრატიული მმართველობის ფუნდამენტური 
ნაწილია.

 1კონვენცია გარემოსდაცვით საკითხებთან დაკავშირებული ინფორმაციის ხელმისაწვდომობის, გადაწყვეტილებების მიღების პროცესში საზოგადოების 
მონაწილეობისა და ამ სფეროში მართლმსაჯულების საკითხებზე ხელმისაწვდომობის შესახებ

გადაწყვეტილების მიღების პროცესის სხვა 
მონაწილეები

გარემოსდაცვითი შეფასების პროცესში, პროექტის 
განმახორციელებლის, სააგენტოსა და საზოგადოების გარდა, სხვა 
მნიშვნელოვანი მხარეებიც მონაწილეობენ. მათი როლის ცოდნა 
დაგეხმარებათ, უკეთ გაიგოთ, როგორ მუშაობს სისტემა. ეს თავი 
ეფუძნება კოდექსის V და VI თავებს.

ყოველი გზშ-ისა და სგშ-ის პროცესისთვის გარემოს ეროვნული 
სააგენტო ქმნის დროებით საექსპერტო კომისიას. ეს კომისია 
შედგება შესაბამისი დარგის დამოუკიდებელი მეცნიერებისა და 
სპეციალისტებისგან, რომლებსაც აქვთ საჭირო კვალიფიკაცია და 
გამოცდილება (მაგალითად, გეოლოგები, ბიოლოგები, ინჟინრები, 
ჰიდროლოგები და ა.შ.).

კომისიის მთავარი ამოცანაა, ჩაატაროს გზშ-ის ან სგშ-ის ანგარიშის 
მეცნიერულ-ტექნიკური ანალიზი. ექსპერტები ამოწმებენ, 
რამდენად სრულყოფილი და სანდოა ანგარიშში წარმოდგენილი 
მონაცემები, რამდენად სწორად არის შეფასებული რისკები და 
რამდენად ეფექტიანია შემოთავაზებული ზიანის შემარბილებელი 
ღონისძიებები. ამ ანალიზის საფუძველზე კომისია ამზადებს 
ექსპერტიზის დასკვნას, რომელსაც წარუდგენს სააგენტოს.

ექსპერტიზის დასკვნას სარეკომენდაციო ხასიათი აქვს. ეს 
ნიშნავს, რომ სააგენტო არ არის იურიდიულად ვალდებული, 
სრულად გაიზიაროს იგი. თუმცა, თუ სააგენტო გადაწყვეტს, არ 
გაითვალისწინოს ექსპერტების დასკვნა, ის ვალდებულია, თავის 
საბოლოო გადაწყვეტილებაში წერილობით დაასაბუთოს ამის 
მიზეზები. ეს მექანიზმი უზრუნველყოფს, რომ გადაწყვეტილების 
მიღების პროცესში სამეცნიერო არგუმენტებს დიდი წონა ჰქონდეს 
და ქმნის დამატებითი კონტროლის ბერკეტს.

საექსპერტო კომისია

გამოყენებული ლიტერატურა

გარემოსდაცვითი შეფასების კოდექსი (2017) - 
კოსოლიდირებული 26/06/2025 - ხელმისაწვდომია: https://
matsne.gov.ge/document/view/3691981?publication=17

კონვენცია გარემოსდაცვით საკითხებთან დაკავშირებული 
ინფორმაციის ხელმისაწვდომობის, გადაწყვეტილებების 
მიღების პროცესში საზოგადოების მონაწილეობისა და ამ 
სფეროში მართლმსაჯულების საკითხებზე ხელმისაწვდომობის 
შესახებ (ორჰუსის კონვენცია) - ხელმისაწვდომია https://
matsne.gov.ge/document/view/1210443?publication=0\

საქმიანობა 
შედის I 

დანართში

საჭიროა გზშ

სკოპინგის 
ანგარიშის 

გამოქვეყნება 

მოსაზრებების მიღება და 
საჯარო განხილვა

უარი საქმიანობის 
განხორციელებაზე სკოპინგის დასკვნა

გზშ ეტაპის დაწყება 

გზშ ანგარიშის მომზადება   

გზს ანგარიშის 
გამოქვეყნება 

მოსაზრებების მიღება და 
საჯარო განხილვა

გარემოსდაცვითი 
გადაწყვეტილება 

უარი საქმიანობის 
განხორციელებაზე 

თანხმობა საქმიანობის 
განხორციელებაზე 

დადგენილი პირობებით

გარემოზე ზემოქმედების შეფასების (გზშ) სრული პროცესი



სკრინინგის 
გადაწყვეტილება 

საქმიანობა 
შედის II 

დანართში 

სკრინინგის 
განცხადების წარდგენა

უარი საქმიანობის 
განხორციელებაზე 

საჭიროებს გზშ-ს 
პროცედურას 

საქმიანობის უფლება 
განსაზღვრული 

პირობით

არ საჭიროებს გზშ-ს 
პროცედურას 

გარემოზე ზემოქმედების შეფასების (გზშ) სრული პროცესი

